
Тема: Төрле шартларда сулыкларда үз-үзеңне тоту тәртибе.

Максат: Төрле шартларда сулыкларда шәхси куркынычсызлыкның төп кагыйдәләрен формалаштыру.
Предметлы:

1. Сулыклардагы куркынычсызлык һәм аларның нәтиҗәләрен аңлату.

2. Сулыкларда куркынычсызлык кагыйдәләрен өйрәнү.

3. Су басканда, боз өстеннән хәрәкәт иткәндә, су коенганда һәм суднолар һәлакәте вакытында дөрес карар кабул итеп, эш итә белү тәртибенә төшендерү.

Предметара:

1. Иң мөһимен генә аерып ала белүләрен камилләштерү.

2. Ситуациягә карап дөрес эш итә белүләрен булдыру.

Шәхси:

1. Ситуацион лидер сыйфатларын тәрбияләү.

2. Төркемнәрдә һәм индивидуаль эшли белүләрен үстерү.

Материал: 8 нче сыйныф өчен ТИН дәреслеге, «ЧС и человек» мәктәп укучысы энциклопедиясе.

Җиһазлау: А4 форматындагы битләр, колонка, указка, менеджмент, төркем номерлары, презентация, ноутбук, рәсемнәр, тест, видеофрагментлар.

Дәрес барышы
I. Оештыру өлеше. 

- Укучылар тигез итеп бастык. Хәерле көн.
- Җайлап кына урыннарыгызга утырыгыз.

- Сезнең өстәлләрегезгә менеджментлар куелган, һәрберегез үзегезнең кайсы төркемдә һәм нинди номер астында утырганыгызны белегез.
II. Ситуация кую. (Слайдтан су сурәте, су басу,  сикерү, чуму, көймә, боз өсте рәсемнәре күрсәтәм). 
- Ә хәзер укучылар әйдәгез менә шушы слайдтагы  рәсемнәргә карыйк һәм уйлыйк. Бу рәсемнәр нәрсә турында, аларны нәрсә берләштерә? (Укучыларның җавапларын тыңлыйм). 
- Хәзер кеше күп  вакытын табигатьтә, су буенда уздырырга тырыша. Әйе, җәй – кояшта кызына, суда коена, кемнәрдер теплоходлар белән сәяхәткә чыгалар. Ә кыш көне балык чиертергә яратучылар боз өстендә балык тоталар. Тик, кызганычка, кешеләрнең барысы да суда һәм су буенда үз-үзен тоту кагыйдәләрен белеп бетерми, ә кайберләре, белә торып та, санга сукмый. Моның нәтиҗәсе исә еш кына аяныч төгәлләнә. Россия сулыкларында ел саен 10–15 меңләп кеше батып үлә. Шунысы бигрәк үкенечле, аларның күп булса, берничә йөзе генә үзләренә бәйле булмаган шартларда бата, ә калганнары исә куркынычсызлык кагыйдәләрен үтәмәүләре аркасында һәлак була. 

      - Сораулар биреп теманы чыгару.

     - Димәк укучылар, менә шушы рәсемнәрдән чыгып бүгенге дәресебезнең темасы нинди булыр? («Төрле шартларда сулыкларда үз-үзеңне тоту тәртибе»). 

III. Төп өлеш.
1. Рәсемнәр буенча эш. (Һәр төркемгә 1 әр рәсем бирелә) 1 минут вакыт бирелә. 
          Корабль бату рәсеме;

          Су коенучы балалар рәсеме;

          Суда батучы кеше рәсеме;

          Кыш көне боз өстеннән хәрәкәт итүче балалар рәсеме;

- Ә хәзер әйдәгез укучылар сезнең белемнәрегезне тикшерү өчен бер эш эшләп алабыз. Сезнең өстәлләрегезгә рәсемнәр куелган. Һәрбер төркем үзенең рәсеменә карый һәм шушы рәсем астына түбәндәге сорауларга җавап яза: 

- Сез бу рәремдә нәрсә күрәсез?

- Күргәннәр турыда нәрсә уйлыйсыз?

- Бу очракта сез ни эшләр идегез?

- Һәр төркемнән № 3 ләр такта алдына чыгып күрсәтеп җавап бирә. 

2. Кагыйдәләр белән эшләү. (Корабль батканда, су коенганда, кеше суга батканда, боз өстеннән хәрәкәт иткәндә куркынычсызлык кагыйдәләре).

- Шулай ук сезнең өстәлләрегезгә тәкъдимнәр куелган, ә хәзер әйдәгез шушы тәкъдимнәрне укып чыгыгыз төркемнәрдә киңәшләшегез һәм «бу очракта сез ни эшләр идегез» соравына җавапны тулыландырыгыз. Сезгә моның өчен 2 минут вакыт.

I төркемгә бирелгән кагыйдәләр (Батып баручы корабль рәсеме)

Диңгез һәм елга суднолары пассажирлары иминлеге.
Корабль палубасына күтәрелгән һәрбер кеше анда кабул ителгән гомуми кагыйдәләрне белергә һәм төгәл үтәргә тиеш. 

- Хәзерге вакытта бөтен корабльләрдә дә барлык пассажирлар һәм экипаж әгъзалары коткару өчен коткару чараларында урыннар белән тәэмин ителгән. Һәрбер пассажир эвакуацияләү очрагында кайсы шлюпкада кайсы урында икәнлеген төгәл белергә тиеш.

- Һәрбер корабльнең үзенең эвакуацияләү планы бар, һәм бары тик шуның буенча гына эш итәргә кирәк.

- Шулай ук янгын тревогасы вакытында ни эшләргә кирәклеген белергә кирәк. Аеруча корабль коридорлары буйлап шлюпкалар палубасына чыга торган юлны истә калдырыгыз.

- Идән юеш булганда яки диңгездә штормланганда, ачык палубада йөрергә киңәш ителми. Шулай ук суднода медпунктның кайда булуын белү мөһим.

Корабль һәләке вакытында үзеңне ничек тотарга

- Паникага бирелмәгез, судно капитаны һәм экипажы күрсәтмәләрен тиз һәм төгәл үтәгез.

 - Коткару жилетын киеп куегыз. Өс һәм аяк кимнәрен салмагыз. Үзегез белән, полиэтилен пакетка төреп, документларыгызны алыгыз.

- Кабаланмыйча, тиз генә өске палубага күтәрелегез һәм, экипаж кушуы буенча, берәмләп коткару чараларына (шлюпка, сал) утырыгыз.

- Әгәр дә шлюпкага (салга) утыру мөмкин булмаса, аякларыгыз белән (сез коткару жилетын кигән) суга сикерегез, бер кулыгыз белән авыз-борыныгызны томалагыз, икенче кулыгыз белән, коткару жилеты йолкынып өстән салынмасын өчен, билегезне кысып тотыгыз.

- Суга төшкәч, корабль бортыннан читкә таба йөзегез. Бер-берегезгә ярдәм итешү һәм бергәләшеп котылу өчен, төркемнәргә җыелырга тырышыгыз.

- Буш урыннар булган шлюпка күрсәгез, аның янына йөзеп килегез, һәм сезгә аңа күтәрелергә ярдәм итәрләр. Әгәр дә шлюпкада урын булмаса, бау, аркан ташлауларын сорагыз һәм, култык асларыгыздан бәйләнеп, шлюпка артыннан йөзегез.

- Су һәм ризык запасын рациональ кулланыгыз. Котылуга өметегезне югалтмагыз.
+ Укучыларның җавапларын тулыландырам һәм Булгария теплоходы хәлакәте турында мәгълумат бирәм. 

- 2011 елның 10 июлендә якынча көндезге сәгать 2 ләр тирәсендә Казан-Болгар-Казан маршруты буенча йөзгәндә Идел ярыннан 3 км ераклыкта Булгария теплоходы хәлакәткә очрый. Бу урында суның тирәнлеге 20 метр була. Ә теплоходта барлыгы 201 кеше була. Шушы 201 кешенең 122се һәлак була, һәлак булучылар арасында 28 бала да була. Теплоход ике минут эчендә бата, шуңа капитаннын да экипаж әгъзаларының да ярдәм сорарга да вакыты булмый. Ләкин янәшәдән йөзеп баручы «Арабелла» теплоходы экипажы 79 кешене коткарып исән-имин килеш яр кырыена алып чыгуга иреште. 
Видео карау.
- Ә хәзер укуычалар әйдәгез су транспортлары хәлакәткә очраганда тагын нинди кагыйдәләрне белергә кирәк, шулар турында видеоролик карап китик.
3. Физкультминутка

- Укучылар суда коену бик күп көч таләп итә, ә хәзер әйдәгез сезнең дә бераз көчегезне арттырып алыйк әле. Җайлап кына торып басыгыз һәм музыканы тыңлый-тыңлый хәрәкәтләнегез.
II төркемгә бирелгән кагыйдәләр (Суга батучы кеше рәсеме)

Суда бәхетсезлек очракларын булдырмый калу өчен куркынычсызлык кагыйдәләре.

Ялгыз гына коенмагыз, эчкә үк йөзеп кермәгез – хәлегез бетүе ихтимал. 

Моторлы, җилкәнле пароходлар, ишкәкле көймәләр, баржалар һәм башка транспорт чараларына якын килмәгез. Бары тик билгеләнгән махсус урыннарда гына су коенырга ярый.
Әгәр дә таныш булмаган сулыкта коенырга уйлагансыз икән, башта яр кырыен җентекләп тикшереп чыгарга. Аның ярлары сөзәк, суга тоташкан урыны комлык булса бигрәк тә эйбәт.  Башта, суга кергәнче, аның ярга тоташкан акваториясен игътибар белән карап чыгыгыз: судан ботак-чатаклар чыгып тормыймы, төптә баткан бүрәнә, агач кисәкләре яшеренеп ятмыймы, аяк астында очлы ташлар, пыялалар юкмы икәненә инанырга кирәк. Аннан соң су өслегенә дә игътибар итегез. Әгәр дә ул тыныч булмаса, биредә су асты чокырлары, чишмәләр булуы мөмкин.

Суга сак кына керегез. Таныш булмаган урыннарда бер вакытта да суга сикерергә ярамый. Әле кичә генә сикерү өчен куркынычсыз булган урынга төн эчендә нәрсә дә булса агып килгән булырга яисә кемдә булса, нәрсә дә булса ташлаган булырга мөмкин.

Иртә һәм кич су коену яхшырак. Чөнки бу вакытта кояш җылыта, әмма кызу сугу куркынычы янамый. Суның ткмпературасы 18-19 градус, ә һаваныкы 20-25градустан түбән булмаска тиеш. 

Әгәр дә су коенганда туңып калтырый башлавыгызны сизәсез икән, тизрәк судан  чыгарга, яр буенча кыска аралыкка, җиңелчә генә йөгереп алырга кирәк. Сөлге белән яхшылап сөртенергә, аннан кояшта кызынырга мөмкин. 

Ләкин кояш астында озак булганнан соң, суга керергә ярамый, чөнки бу вакытта кан тамырлары киңәйгән була, һәм алар тәндәге җылылыкны тиз бирәләр. Суда мускуллар рефлектив, ягъни ихтыярсыз кыскаралар, һәм бу сулыш туктауга китерә.

Коенганда, ерак йөзеп керергә тырышмаска кирәк, көчегез җитмәве мөмкин. Арганлыгыгызны сизсәгез, югалып калмагыз һәм ярга тизрәк йөзеп чыгарга омтылмагыз. Суда «ял итә» белергә кирәк. Иң яхшысы – «аркага ятып» ял итү. Мондый хәлдә кулның уч өлеше һәм аяклар белән җиңелчә хәрәкәтләр ясап, үзеңне су өстендә тотып торырга мөмкин. Әзрәк хәл алгач, йөзүне дәвам итәргә була.


Кайвакыт сулыш юлына су эләгеп, сулыш алуны читенләштерә. Моннан котылу өчен, шунда ук туктарга, мөмкин кадәр башны судан чыгарып, каты итеп йөткерергә кирәк. 


Әгәрдә сезне агым, эләктереп, таныш булмаган урынга алып китсә куркып калмагыз, паникага бирелмәгез. Агымга каршы йөзмәгез, хәлдән таюыгыз мөмкин. Агым буенча хәрәкәтләнеп, почмаклап, ярга акрынлап якынлашырга тырышыгыз.

Бервакытта да су чоңгылларына якын йөзеп килергә ярамый. Су әйләнмәсе коенучыны шундый көч белән төпкә өстери, хәтта тәҗрибәле йөзүче дә аннан һәрвакытта йөзеп чыга алмый.


Чонгылга эләккән очракта, үпкәләргә күбрәк һава алырга, чумарга һәм, агым уңаена кискен тайпылыш ясап, өскә калкып чыгарга тырышырга кирәк.


Суүсемнәргә бай сулыкларда, үсемлекләргә кагылмаска тырышып, өстән генә йөзегез. Әгәр шулай да аяк яки кулыгызга суүсем сабаклары чорнала икән, кискен хәрәкәтләр ясый күрмәгез, аларның элмәкләре тагын да кысылачак кына. Иң яхшысы, аркага ятарга һәм, сак салмак хәрәкәтләр ясап, җепселләрдән арынырга да килгән уңайга кире йөзеп чыгарга кирәк. Тиз генә котылып булмаса, аякларыгызны өскәрәк күтәреп, суүсемнәрне кулларыгыз белән ычкындырыгыз. 


Дулкын вакытында йөзгәндә, ике дулкын арасында, беренчесе узып, икенчесе бәргәнче, сулыш алырга тырышыгыз. Дулкынга каршы йөзгәндә, тыныч кына аның өстенә күтәрелегез дә икенче ягына йөзеп төшегез. Әгәр дә инде дулкын сыртлап килә икән (тоташ стена булып), аның аша чумып үтәргә кирәк.
Әгәр дә кулыгызны яки аягыгызны көзән җыерса каушап калмагыз, аркагызда йөзүне дәвам итегез. Кул бармакларыгызның тартыша башлавын сизсәгез, көч белән йодрыгыгызны йомарлагыз да кулыгызны әйбер тондыргандай читкә ташлагыз, йодрыгыгызны ачыгыз. Аяк балтыры мускуллары тартышканда, иелеп, ике кул белән авырткан аякнын табанын тотыгыз да көч белән аяк бармакларыннан үзегезгә тартыгыз. Бот мускулларын көзән җыерганда, аякны тышкы яктан, тубык сөяге турысыннан (аяк сөягеннән) тотыгыз да, тездән бөгеп, артка, аркага таба тартыгыз. Тартышкан мускулны эшләткәндә, көзән җыеру туктавын тизләтүне истән чыгармагыз.
+ Укучыларның җавапларын тулыландырам һәм су коенганда куркынычсызлык һәм беренче ярдәм күрсәтү кагыйдәләре турында видео күрсәтәм.

Видео карау (Суга батучыны коткару һәм беренче ярдәм).

- Ә хәзер укучылар суга батучыны ничек коткарырга һәм беренче ярдәм күрсәтергә кирәклеге турында видео карап узыйк. 

III төркемгә бирелгән кагыйдәләр (Боз өстеннән хәрәкәт итүче балалар рәсеме)

Боз каткан сулыкларда куркынычсызлык кагыйдәләре.

Боз белән томаланган сулыкларда куркынычсызлык кагыйдәләрен белү шулай ук мөһим. Сулык аша боз өстеннән тикшерелгән, махсус кисәтү билгеләре куелган урыннарда гына чыгарга мөмкин. Әгәр дә хәвефсез урыннар билгеләнмәгән икән, игътибар белән бозны карап тикшерергә кирәк.

Бозның калынлыгы ялгыз кешеләр өчен 7 сантиметрдан, төркем өчен 12 сантиметрдан ким булмаган ныклы санала.

Бозның калынлыгын түбәндәге сыйфатларга карап билгеләргә мөмкин:

- үтә күренмәле, чиста боз ныграк, тонык боз ышанычсыз;

- кар каплаган урыннарда боз юка һәм нык түгел;

- күлнең (елганың) бозы чишмәләр һәм кечкенә елгачыклар койган урыннарда бик юка була.

Күз күреме начар булганда (томан, буран, көчле кар яуганда), боз өстеннән хәрәкәт итмәү яхшырак.

Әгәр сез боз астына төшеп китсәгез:

- Тыпырчынырга һәм бөтен гәүдә авырлыгы белән боз читенә ятарга кирәкми.

- Бозга терсәкләрегез белән таянып, гәүдәгезне горизонталь торышка китерергә тырышыгыз (истә тотыгыз: боздан үзегез килгән, ягъни тикшерелгән, нык якка чыгарга кирәк).

- Бозга сак кына башта бер аягыгызны, аннан икенче аягыгызны күтәреп куегыз.

- Бозга тәгәрәп чыгарга тырышыгыз һәм, кискен хәрәкәтләр ясамыйча, шуышып, үрмәләп (басарга хич тә ярамый), хәтәр урыннан үзегез килгән якка авышыгыз.

- Нык бозга җиткәч, аякка басыгыз һәм тизрәк торак урынга ашыгыгыз.
+ Укучыларның җавапларын тулыландырам.
IV. Йомгаклау өлеше.

1. Кагыйдәләр таблицасы тутыру.

 Алган белемнәрне ныгыту өчен кагыйдәләр таблицасын тутырып китик. (Нәрсә эшләргә ярый, нәрсә эшләргә ярамый).

- Ә хәзер һәрбер төркем ак битләр ала, аны ике баганага бүлегез. Сул якка сулыкларда нәрсә эшләргә ярый икәнен, ә уң якка сулыкларда нәрсә эшләргә ярамаганлыгын яза. Сезгә моның өчен 1,5 минут вакыт.  

(Һәр төркемнән 1 укучыны укыт).

	Ярый (+)

- Аркага ятып ял итеп йөзәргә йөзәргә өйрәнергә.

- Су коенганда «каз тәне» чыкса яр буена чыгып әкрен генә йөгерергә.

- Җиһазландырылган сулыкларда гына су коенырга.

- Көймәдә йөзгәнче аның төзеклеген тикшерергә.


	Ярамый (-)

- Таныш булмаган урында баш белән суга чумарга.

- Көймәдә йөзгәндә аның бортына яки бер урыннан икенче урынга күчеп йөрергә.

- Әти-әни яки башка олы кешеләргә әйтмичә су коенырга китәргә.

- Шаярып «Коткарыгыз. Батам» дип кычкырырга.

- Завод-фабрикалар янәшәсендәге сулыкларда коенырга.

- Үзеңнән кечкенә балаларны батырырга.

- Юка боз өстеннән хәрәкәт итәргә.


  2. Теманы ныгыту өчен сорауларга җавап бирү:

- Син бүгенге дәрестә нәрсәләр белдең?

- Син тагын нәрсәләр белергә теләр идең?

- Бүгенге дәрестә син үзеңә ничәле билгесе куяр идең? (1-2 укучыдан сора) 

-  Ни өчен сулыкларда куркынычсызлык кагыйдәләрен үтәргә кирәк?

- Чоңгылга эләксән нишләргә?

- Су басу елның кайсы фасылларында була?

-  Ни өчен һәрвакытта да суга баш белән сикерергә ярамый?

-  Боз каткан сулыкларда нинди куркынычсызлык кагыйдәләрен үтәргә кирәк?

-  Су коену өчен аның температурасы ничә градус булырга тиеш? 

  3. Тест эшләү. (Вакыт калса гына эшләт).
  4. Өй эше.
            1.  Дәреслектән 51-59 битләрне укырга.
2. Кечкенә сыйныф укучыларына кулланырлык итеп судагы куркынычсызлыклар турында буклет әзерләргә.
5. Смайликлар күтәрү (дәрес ошаса – көлеп тора торган, дәрес ошамаса – елап тора торган смайликларны күтәрәләр).

